Evropski sud za ljudska prava (ESLJP) danas je donio presudu u slučaju Kata Landika i drugi protiv Slovenije. Slučaj se odnosi na štediše čija je "stara" devizna štednja iz perioda SFRJ prebačena na privatizacijske račune u Federaciji Bosne i Hercegovine. ESLJP je jednoglasno donio odluku da Slovenija nije prekršila prava podnosilaca zahtjeva i u potpunosti podržalo argumente Slovenije. Slovenija pozdravlja odluku Suda.

ESLJP u sastavu od sedam sudija jednoglasno je presudio da Slovenija nije prekršila pravo podnosilaca zahtjeva na mirno uživanje njihove imovine. ESLJP je u potpunosti podržao argumente Slovenije. Utvrdio je da uprkos sličnostima između slučaja Landika i slučaja Ališić, u slučaju Ališić "stara" devizna štednja podnosilaca zahtjeva nije prebačena na privatizacijske račune u Federaciji Bosne i Hercegovine, zbog čega ESLJP u slučaju Ališić nije procjenjivao posljedice takvih transfera na odgovornost Ljubljanske banke d.d., Ljubljana, a posljedično i Slovenije. ESLJP je dalje utvrdio da Slovenija nije odgovorna za isplatu „stare“ devizne štednje koja je prenesena na privatizacijske račune u Federaciji Bosne i Hercegovine, budući da su potraživanja prenesena u skladu sa zakonodavstvom Bosne i Hercegovine i bez učešća Ljubljanske banke d.d., Ljubljana. Slovenija također nije odgovorna za funkcionisanje i nedostatke sistema privatizacije u Bosni i Hercegovini. ESLJP je u svojoj presudi napomenuo da su ova pitanja detaljno obrađena u slovenskom postupku u kojem su učestvovali pravni predak podnosilaca zahtjeva i sami podnosioci zahtjeva, te da su odluke slovenačkih vlasti bile propisno obrazložene.

Osim toga, Slovenija žali da poslije toliko vremena od raspada SFRJ, pojedinci i dalje ne mogu imati nesmetan pristup svojoj imovini. Kako bi se riješila i ova pitanja, Slovenija će nastaviti insistirati da se neriješena pitanja nasljeđivanja riješe što je prije moguće u skladu sa Sporazumom o pitanjima sukcesije.
